
Unglaublich, was alles in einen Kleinwagen geht!

Ma khann immar aswas lärrna, wemma will,
sogäär bejm Lääsa vu da Nazionaalroots-
pricht. Bis jetz hanni nemmli nu drej Sorta
vu Puura khennt: Grooßpuura, Kkliipuura
und Bärgpuura. As git abar no a viarti Sorta.
Dia hend a bitz a kharioosa Namma. Sii
haißand <Baahofpuura>. Si sind nitt öppan
uff da Baahööf dahai. Nai, si gönd nu uff
da Baahoof go waida. As isch natüürli nitt
asoo, daß denna iarni Khüa zwüschat dan
Iisabaanschinna dinna Graas rupfa müas-

sand. Dia Milchproduzenta (dPuura nitt d

Khüa) khaufand am Baahoof billigs usslen-
dischas Khraftfuatar. Mit demm füllands
iarni Khüa bis zum Halszäpfli uffa - und
schu laufand alli Gebbsa voll Milch. Mit nu
ainamTzg der Milch isch khlaararwiis därra

Milchschwemmi nitt zweera. Und ara Khua,
wo mit Khraftfuatar gfüllt isch, khasch au
nitt guat sääga, sii sölli viar Khnöpf in iarni
Zizzan iina mahha, apgsähha darvoo, daß
dar Milchproduzenta-Varband gääga söttigi
Khnöpf isch

Nu, 1 sälbar hann am Tag der Milch au pro-
biart, üüsari Milchschwemmi zbekhempfa
und hann drej Tuuba hollendischi Khondenz-
milch khauft Nai, i will nitt schnööda.
Milch khann i zwoor nitt varliida. Nitt
amool Tetramilch in denna schööna Drejegg-
päckhli. Darfüür abar Khääs.Khääs vu allna
Sorta. Am liabschta ooni Brot. Drejmool
zMarend - und a Khilo Khääs isch awägg.
Das haißt wääri awägg, wenn dar Khääs nitt
aso khoga tüür wääri. Und i waiß nitta,
abar noch miinara Mainig khönnti man üü-
sars Milchprobleem in därra Richtig löösa:
Billigara Khääs! Villichtar hanni nitt rächt.

